
Athugasemdir UNICEF á Íslandi við frumvarp til laga um opinber fjármál (skilvirk 
úrræði fyrir þolendur kynferðisbrota).

Barnasáttmáli Sameinuðu þjóðanna var lögfestur á Íslandi í febrúar 2013. Samkvæmt 19. gr. 
Sáttmálans er aðildarríkjum skylt að gera ýmsar ráðstafanir til að vernda börn gegn hvers kyns 
ofbeldi, meiðingum, misnotkun, skeytingarleysi, illri meðferð eða notkun.

Barnaréttarnefnd Sameinuðu þjóðanna hefur ítrekað gert athugasemdir er varða ofbeldi gegn 
börnum á Íslandi. Í kjölfar þess að Barnasáttmálinn var lögfestur á Íslandi, ber íslenska ríkinu 
að uppfylla skuldbindingar sáttmálans hér á landi. Íslenska ríkið fer næst fyrir 
Barnaréttarnefndina árið 2018. Í athugasemdum nefndarinnar frá því árið 2011 stendur m.a.:

Nefndin mælist einnig til þess að aðildarríkið tryggi með viðunandi 
lagaákvæðum og reglugerðum að öllum börnum sem verða fórnarlömb 
eða vitni að glæpum, t.d. misnotkun, heimilisofbeldi, kynferðislegri eða 
efnahagslegri misneytingu, brottnámi eða mansali, þ.m.t. glæpum sem 
eru framdir af gerendum á vegum ríkis og gerendum óháðum ríki, sé 
veitt sú vernd sem krafist er samkvæmt samningnum og að aðildarríkið 
taki auk þess fullt mið af viðmiðunarreglum Sameinuðu þjóðanna um 
réttarfar í málum er varða börn sem fórnarlömb eða vitni að glæp (e.
United Nations Guidelines on Justice in Matters Involving Child 
Victims and Witnesses of Crime) (viðauki við ályktun Efnahags- og 
félagsmálaráðs SÞ nr. 2005/20 frá 22. júlí 2005).

Íslenska ríkið hefur einnig fullgilt sáttmála Evrópuráðsins um varnir gegn kynferðislegri 
misnotkun og kynferðislegri misneytingu barna. Samningurinn leggur þær skyldur á íslensk 
stjórnvöld að þau beini fræðslu um kynferðislegt ofbeldi að börnum og efni til 
vitundarvakningar um hvers kyns ofbeldi, og þá einkum meðal fólks sem á samskipti við börn 
í starfi sínu við menntun, í heilbrigðiþjónustu, félagsþjónustu, barnavernd, réttar- og 
löggæslu og á sviðum sem tengjast íþrótta-, menningar- og frístundastarfi.1

Í mars árið 2013 gaf UNICEF á Íslandi út skýrsluna Réttindi barna á Islandi: Ofbeldi og 
forvarnir. Fram kom í þeirri skýrslu að til þess að raunverulega sé hægt að sporna við ofbeldi 
gegn börnum er nauðsynlegt að hér séu bæði virkar, reglulegar forvarnir og skilvirk úrræði 
fyrir þau börn sem brotið er á. Þar kemur inn mikilvægt samspil margra kerfa. Tryggja þarf 
ströng viðurlög við hvers kyns ofbeldi gegn börnum, auglýsa þarf tilkynningarskyldu fólks 
sem vinnur með eða í þágu barna, styrkja þarf lögreglu og barnavernd og tryggja þarf börnum 
sem brotið er á þjónustu eins fljótt og auðið er. Því fyrr sem barn fær aðgang að þeim 
úrræðum sem í boði eru, því fyrr getur barnið hafið þá meðferð sem það þarf á að halda.2

En ekki er aðeins nauðsynlegt að hér séu úrræði í boði fyrir þau börn sem búið er að brjóta á, 
heldur þarf að hafa virkar og reglulegar forvarnir til að koma í veg fyrir frekara ofbeldi.

1 http://www.velferdarraduneYti.is/vitundarvakning/leidarlios/
2 Sjá Réttindi barna á Íslandi: Ofbeldi og forvanir. Aðgengileg hér: https://www.unicef.is/rettindi-barna-a-islandi

Aðeins með því að fræða börn og fullorðna um ofbeldi, hvernig sé hægt að koma auga á það 
og hvernig skuli bregðast við því er hægt að koma í veg fyrir frekara ofbeldi.

Í kjölfar frétta snemma árs 2013 og mikillar umræðu í íslensku samfélagi um kynferðislegt 
ofbeldi gegn börnum var skipaður samráðshópur forsætisráðherra um samhæfða framkvæmd 
stjórnvalda við að tryggja skilvirk úrræði fyrir þolendur kynferðisbrota, einkum börn. 
Hópurinn skilaði af sér tillögum í apríl 2013, eftir að hafa m.a. hitt sérfræðihóp barna sem 
starfaði með UNICEF við gerð skýrslunnar Réttindi barna á Íslandi: Ofbeldi og forvarnir. 
Sérfræðihópurinn samanstendur af sex ungmennum sem öll hafa hlotið meðferð í Barnahúsi 
vegna kynferðislegs ofbeldis sem þau voru beitt sem börn.

Í skýrslu samráðshóps forsætisráðherra kemur fram að „neyðarástand hafi skapast“ á Íslandi 
vegna aukinna tilkynninga um kynferðislegt ofbeldi gegn börnum. Bæði bárust lögreglu fleiri 
tilkynningar en áður og skapaðist í fyrsta sinn í sögu Barnahússins biðlisti eftir þjónustu. Álag 
á starfsfólk lögreglu, ákæruvalds og barnaverndaryfirvalda jókst upp úr öllu valdi og sú staða 
hafði í kjölfarið áhrif á þá þjónustu sem brotaþolar og aðstandendur þeirra áttu rétt á að fá.

Því tók UNICEF á Íslandi því fagnandi þegar brugðist var við þessu neyðarástandi með 
auknum framlögum í fjárlögum og með kaupum á nýju Barnahúsi. Með auknum framlögum 
til ríkissaksóknara, lögreglu, fangelsismálayfirvalda og barnaverndar leit út fyrir að það ætti 
raunverulega að bregðast við þeim gríðarlega vanda sem kynferðislegt ofbeldi gegn börnum 
er á Íslandi.

Líkt og áður hefur verið vikið að hefur miklum árangri verið náð síðastliðin ár. Börn og 
fullorðnir hafa fengið fræðslu frá vitundarvakningu, ákæruvald og lögregla fengu liðsauka til 
að takast á við aukinn málafjölda, og ráðnir voru tveir sérfræðingar í Barnahús sem gerði 
þeim kleift að takast á við þann gríðarlega fjölda sem hefur leitað þangað sl. ár. Árangurinn 
sýnir að þegar samspil þessara þátta koma saman þá er hægt að eiga við vandann og gera lífið 
ögn bærilegra fyrir þau börn sem brotið hefur verið á.

Frá stofnun Barnahúss árið 1998 hafa verið framkvæmd 2.830 rannsóknarviðtöl, 1.504 börn 
hafa fengið greiningar- og meðferðarviðtöl og framkvæmdar hafa verið 333 læknisskoðanir.3 
Óþarfi er að fjölyrða um mikilvægi og nauðsyn Barnahússins og því fagnar UNICEF á Íslandi 
og tekur undir tillögu velferðarráðherra að 20,0 m.kr. tímabundin fjárheimild í fjárlögum 
yfirstandandi árs verði gerð varanleg. Ráðning tveggja sérfræðinga í Barnahús skiptir sköpum 
fyrir þau börn sem þangað leita. Efling Barnahússins var ein af tillögum UNICEF á Íslandi í 
skýrslu sinni frá árinu 2013 og þá komu ítrekað fram ábendingar frá börnum í sérfræðihópi 
UNICEF hversu mikilvæg þjónustan sem veitt er í húsinu er fyrir þau börn sem þangað leita.

Ofbeldi gegn börnum er ekki tímabundinn vandi og ekki skal bregðast við honum sem slíkum. 
Ef skoðaðar eru nýjustu tölur má sjá að árið 2013 fengu fleiri börn þjónustu í Barnahúsi en 
nokkur tímann áður og aldrei hafa lögreglu borist fleiri tilkynningar um nauðganir og 
kynferðisbrot gegn börnum. Ofbeldi gegn börnum er ekki vandi sem hægt er að leysa á 
stuttum tíma. Þar að auki er ofbeldi gegn börnum falinn vandi og má gera ráð fyrir að 
fjölmörg börn hafi orðið fyrir ofbeldi án þess að segja frá því. Með því að auka fræðslu og 
forvarnir er hægt að ná til þessara barna og veita þeim þann stuðning sem þau þurfa.

Í frumvarpi til fjárlaga eru tillögur um að fella á brott a.m.k. 86 milljónir króna sem áttu að 
fara tímabundið í forvarnir og aðgerðir fyrir brotaþola kynferðisbrota. Niðurfelling 
tímabundinna fjárframlaga sem lagður er til í frumvarpi til fjárlaga mun hafa gríðarleg áhrif á 
þau börn sem þurfa á slíkri þjónustu að halda. Sá tími sem tekur fyrir ákæruvald að fara yfir

3 Ársskýrsla Barnaverndarstofu. Bls. 68



hvert mál, hefur áhrif á meðferðartíma barns hjá Barnahúsi. Ef tafir skapast hjá ákæruvaldi 
skapar það tafir alls staðar annars staðar í kerfinu. Börn eru lengur í meðferð en í raun er þörf 
á, því málsmeðferð tefst í kerfinu.

Til að komast hjá því að hér ríki á ný neyðarástand í málefnum barna sem beitt hafa verið 
hvers kyns ofbeldi vill UNICEF hvetja fjárlaganefnd til að fella ekki niður tímabundin 
fjárframlög upp að 86,0 m.kr í frumvarpi til fjárlaga er varða aðgerðir til að sporna við ofbeldi 
gegn börnum. Aukin aðsókn í þjónustuna árið 2013 sýnir að þörf fyrir þá þjónustu sem sett 
var á tímabundið, þarf að festa í sessi, og því hvetur UNICEF á Íslandi aðra ráðherra til að 
fara að frumkvæði velferðarráðherra og skera ekki niður þau framlög sem tímabundið voru 
sett inn í fjárlög heldur gera þau varanleg.

Það er ekki aðeins lagaleg skylda ríkisins að koma í veg fyrir hvers kyns ofbeldi gegn börnum 
og að veita þeim viðunandi þjónustu, heldur er það einnig siðferðisleg skylda samfélagsins.

Vegna þessa gagnrýnir UNICEF á Íslandi harðlega tillögur til niðurfellingar á tímabundnum 
framlögum í fjárlögum til að tryggja skilvirk úrræði þolenda kynferðisbrota og markvissar 
forvarnaraðgerðir í frumvarpi til fjárlaga fyrir árið 2015.

UNICEF á Íslandi lýsir auk þess yfir þungum áhyggjum að Vitundarvakning um kynferðislegt, 
andlegt og líkamlegt ofbeldi gegn börnum sé ekki tryggt fjármagn svo hún geti haldið áfram í 
sinni núverandi mynd. Ein af tillögum UNICEF á Íslandi í fyrrnefndri skýrslu var að sett væri 
á stofn Ofbeldisvarnarráð sem sæi um samhæfingu aðgerða og framkvæmd forvarna gegn 
ofbeldi. Að mati UNICEF á Íslandi hefur vitundarvakning sinnt því hlutverki ákaflega vel 
síðustu 3 árin og því telur UNICEF á Íslandi einstaklega mikilvægt að hún fái að starfa áfram 
í sinni núverandi mynd. Ef ekki þá ætti að sjá til þess að sú starfssemi sem þar hefur farið 
fram verði flutt annað, en ekki lögð af.

VirðingarfYllst,

Bergsteinn Jónsson, framkvæmdastjóri UNICEF á Íslandi


